Coron (1)
Iesu y Brenin: 1 Timotheus 1:17
“Mae e’n haeddu ei anrhydeddu a’i foli am byth bythoedd! Fe ydy’r Brenin am byth!”
· Esbonia ychydig am Saul/Paul: Roedd Saul/Paul yn ddyn clyfar iawn, iawn. Roedd o wedi bod yn y brifysgol ac wedi cael athrawon arbennig. Roedd o’n dod o deulu pwysig, ac wedi cael gwaith pwysig iawn gan yr Iddewon. Ei waith oedd stopio pobl rhag sôn am Iesu. Ar un adeg roedd o’n bygwth Cristnogion, yn eu taflu i’r carchar, yn greulon iawn tuag atyn nhw ac yn hapus os oedd Cristnogion yn cael eu lladd (e.e. Steffan  - Actau 8 adnod 1). Ond newidiodd yn llwyr ar ôl deall mai Iesu oedd Mab Duw. D’wedodd Paul,  “Des i gredu, a chael fy llenwi â'r cariad sy'n dod oddi wrth y Meseia Iesu.” (1 Timotheus 1:14b)
· D’weda dy fod am ddarllen adnod o’r Beibl, o lythyr sgwennodd Paul at ddyn ifanc o’r enw Timotheus. 

· “Mae e’n haeddu ei anrhydeddu a’i foli am byth bythoedd! Fe ydy’r Brenin am byth!”

· Pwy yw’r ‘e’ yn yr adnod? Am bwy mae’r adnod yn sôn?

· “Mae Iesu’n haeddu ei anrhydeddu a’i foli am byth bythoedd! Iesu ydy’r Brenin am byth!”

· Be sy’n digwydd os ti’n rhoi enw rhywun arall yn yr adnod?

 “Mae Rhodri’n haeddu ei anrhydeddu a’i foli am byth bythoedd! Rhodri ydy’r Brenin am byth!”

“Mae [Actor enwog]’n haeddu ei anrhydeddu a’i foli am byth bythoedd! [Actor enwog]ydy’r Brenin am byth!”

“Mae [rhywun mae dy gynulleidfa’n nabod]’n haeddu ei anrhydeddu a’i foli am byth bythoedd! [rhywun mae dy gynulleidfa’n nabod]ydy’r Brenin am byth!”

Ydy’r adnodau ‘newydd’ yn gwneud sens? Ydy’r adnodau newydd yn wir?

Na!

· Be sy’n sbesial am Iesu?
Mae Iesu’n fyw yn y nefoedd – mae’n fyw nawr ac am byth.

Iesu ydy Mab Duw.

Credu yn Iesu sy’n gwneud pethau’n iawn rhyngom ni a Duw. 

Dim ond wrth gredu yn Iesu dŷn ni’n gallu cael maddeuant am wneud y pethau drwg dŷn ni’n eu gwneud, eu meddwl a’u dweud.

· Dyma dd’wedodd Paul, oedd yn arfer bod yn ‘tough guy’, dyn creulon go iawn, 

Cyn dod yn Gristion roeddwn i'n arfer cablu ei enw; roeddwn i'n erlid y bobl oedd yn credu ynddo, ac yn greulon iawn atyn nhw. Ond roedd Duw yn garedig ata i — doeddwn i ddim yn credu nac yn sylweddoli beth oeddwn i'n ei wneud. Roedd yr Arglwydd mor anhygoel o garedig ata i! Des i gredu, a chael fy llenwi â'r cariad sy'n dod oddi wrth y Meseia Iesu.

... mae Duw wedi maddau i mi, y pechadur gwaetha, er mwyn i bawb weld amynedd di-ben-draw y Meseia Iesu! Mae e'n haeddu ei anrhydeddu a'i foli am byth bythoedd! Fe ydy'r Brenin am byth!  Amen! 

(Detholiad o adnodau o 1 Timotheus 1)
Mae Iesu’n sbesial am ei fod yn medru newid calonnau a bywydau pobl. Roedd Paul yn hapus bod Iesu wedi maddau iddo am fod yn greulon a chas. Roedd Paul yn deall mai Duw oedd wedi newid pethau yn ei fywyd.  Roedd yn deall mai dim ond Iesu sy’n haeddu ei “anrhydeddu a'i foli am byth bythoedd!” ac mai dim ond Iesu “ydy'r Brenin am byth!” Amen.  
[Os gwnei di baratoi papur siâp sgwâr ymlaen llaw bydd pawb yn gallu gwneud coron gyda’i gilydd.] Mae’r cyfarwyddiadau i’w cael yn y– PowerPoint: Coron.

